
Raos syukur ingkang kathah sumangga tansah kita aturaken dhumateng
ngarsanipun Allah subhanahu wata'ala, Dzat kang maringi pinten-pinten
kenikmatan sahingga kita sedaya saget nindakaken ibadah shalat Jumat
ing siang dinten kang minulya punika.

Shalawat lan salam katunjuk katur dumateng junjungan kita Rasulullah
Muhammad shallallahu ‘alaihi wasallam, sumrambah dhateng
kaluwarganipun para sahabat, ugi para penderekipun dumugi dinten
kiamat. Amin

Mboten kesupen pinangka Khatib, kula tansah ngemutaken jamaah
sedayanipun mangga kita sesarengan tansah ningkataken iman lan takwa
dhumateng Allah Ta'ala, awit takwa mujudaken sangu ingkang paling sae
rikala ngadhep dhumateng Allah.

Allah Ta'ala paring pangandikan,

“He para wong Mukmin kabeh, sira padha wedia ing Allah kalawan sajatining
wedi, lan sira aja padha mati, kajaba mati Islam.” (QS. Ali Imran: 102)

Jamaah shalat Jumat ingkang dirahmati Allah

Shalat ing agami Islam hanggadhahi kedudukan ingkang ageng lan
minulya. Shalat punika persoalan ingkang paling mendasar lebet Islam,
jalaran setunggaling tiyang muslim kedah njagi kanthi sasaenipun.

Menawi prakawis paling mendasar puniki sampun dipun sepelekaken,
dipun anggep alitan lan disia-siakaken dening setunggaling tiyang
muslim, mila ampun ngajeng-ajeng tiyang muslim kasebat badhe kuwawi
njagi prakawis agami ingkang sanes.

Sekawan Kedudukan Shalat

Samboten-mbotenipun wonten sekawankedudukan shalat lebet Islam.
Kanthi njagi perkawis menika gadhah artos setunggaling tiyang muslim

njagi keislamanipun.

Sepindah: Shalat Menika Rukun Islam

Kados ingkang sampun kulo lan penjenengan sumerepi, bilih salah
setunggal posisi paling fundamental saking ibadah shalat inggih punika
shalat niku setunggaling rukun ingkang dados pilar bangunan Islam.
Kados sampun dipun sebataken wonten setunggaling riwayat hadits,
saktemenipun Rasulullah shallallahu ‘alaihi wasallam bersabda,

“Islam dipun bangun wonten inggil gangsal prakawis; Bersaksi menawi
mboten wonten ingkang berhak disembah kejawi namung Allah lan Nabi
muhammad menika utusan Allah; Nindakaken shalat; ngedalaken zakat;

Nindakaken haji (dhateng baitullah); lan siyam ramadhan.” (HR. Al-Bukhari
lan muslim)

Menawi mekaten kahananipun, mila nyia-nyiakaken shalat saestu
tumindak amal ingkang mbebayani sanget kaliyan kawilujengan agami
salah setunggaling tiyang. Mboten prayogi setunggaling tiyang muslim
nyia-nyiakaken salah setunggal rukun utami saking agami ingkang
piyambakipun yakini.

Kalih: Shalat Menika Pilar Agami

Shalat nggadhahi kedudukan sak mekaten strategis lebet agami
Islam, inggih punika dados saka panyanggi agami. Sok sinten ingkang
negakaken mila bakal tegak agaminipun.

Nanging nalika shalat mboten ditegakaken kados pundi agamanipun
saged jejeg? Paribasan griyo, kepripun saged tegak menawi mboten
wonten cagakipun.

Wonten hadits ingkang nyebat bab puniki, wonten pundi Rasulullah
shallallahu ‘alaihi wasallam nate tanglet dhateng Muadz bin Jabal
radhiyallahuanhu,

“Kepriye sampeyan tak wenehi ngerti bab pokok kabeh perkara lan tiange
saha puncake?” kula mangsuli,’Inggih, tamtu mawon wahai Rasulullah.”
Piyambakipun paring sabda,” Pokok kabeh perkara ana ing Islam lan tiange
yaiku shalat lan puncake yaiku jihad.” (HR. Tirmidzi No. 2616)

i

Kados pundi pentingipun shalat, ngantos mawon Rasulullah
ndhawuhaken para tiyang sepuh kangge mucalaken shalat kalih lare
nalika umur 7 tahun. Mila, awit umur dini, pondasi tiang agami lare
menika wiwit ditanamaken.

Jamaah shalat Jumat ingkang dirahmati Allah

Tiga: Shalat Menika Wates Antawis Iman lan Kufur

Shalat inggih punika dinding pembatas antawis keimanan lan kekafiran.
Bilih setunggaling tiyang muslim sampun nilaraken shalat, piyambakipun
sami mawon sampun ngrentahaken dinding pembatas kasebat mila
mboten wonten malih wates antawis keimanan lan kekafiran.

Diterangaken wonten hadits ingkang nedahi bab kasebat, saking sahabat
Jabir bin Abdillah radhiyallahuanhu wicanten, kula mireng Rasulullah
shallallahu ‘alaihi wasallam paring sabda,

“Saktemenipun wates antawis salah setunggaling tiyang kalih syirik lan kufur
inggih punika nilaraken shalat.” (HR. Muslim No. 134)

wonten ing dhawuhipun sanes,

“Ora ono pembatas antawis setunggaling tiyang hamba kalih kekafiran

lan keimanan kejawi shalat. menawi piyambakipun nilarakenipun, mila
piyambakipun sampun lampahi kemusyrikan.” (HR. Ibnu Majah No. 1080)

Sekawan: Shalat Menika Prakawis Pertami Ingkang Badhe Dihisab
Ing Dinten Kiamat

Hisab inggih punika dinten wonten pundi saben tiyang muslim wonten
akhirat badhe dipunperiksa dening Allah Ta’ala saben amalipun. Amal
pertami ingkang dihisab dening Allah ing dinten kiamat inggih punika
shalat. Puniki nedahi shalat wonten sisi Allah Ta'ala hanggadhahi
kedudukan kag agung.

Salajeng, punika hadits ngengingi bab kasebat, saking sahabat Abu
Hurairah radhiyallahuanhu, piyambakipun wicanten, Rasulullah bersabda,

“Saktemene amal hamba ingkang kaping sapisan dihisab ing din;en
kiamat inggih punika shalatipun. Menawi shalatipun sae, gadhah artos
piyambakipun saestu sampun begja lan kasil. Ananging menawa shalatipun
risak, piyambakipun saestu sampun cilaka lan rugi. Menawi ing shalat
wajibipun wonten kekirangan, Allah Ta'ala berfirman, Deloken apa hamba-
Kunindakake shalat sunnah? Mila badhe dipunsempurnakaken kekirangan
ingkang wonten ing shalat wajibipun. lajeng kados puniku ugi sedaya
amalipun.” (HR. At-Tirmidzi No. 413)

Jamaah shalat Jumat ingkang dirahmati Allah

Mekaten materi khutbah Jumat ingkang saget kawula aturaken, mugi
saget dados pitutur kang manfaat lan nasehat kang minulya kagem
khatib pribadi lan jamaah samudayanipun.

